
རིག་མཛོད་དུས་དེབ། འཐོན་རིམ་གསུམ་པ།                               ཤོག་གྲངས་ ༡-༡༩། 
 

 
ISSN No: E-ISSN (2959-8273) P-ISSN (2959-8265)                       1  

ལྕགས་ས་མཁར་གཡུས་གོ་ནང་ལུ་གསལོ་བའི་ལྷ་བཱ་ལིང་གི་རྒྱབ་ཁུངས། 
DOI: https://doi.org/10.17102. /rigzoedjournal.clcs.rub.3.003 

 
བཅུད་དནོ། 

ལྷ་བཱ་ལིང་གི་གསོལ་མཆོད་འདི་ མོང་སྒར་རོང་ཁག་ལྕགས་ས་མཁར་གཡུས་གོ་ནང་ དུས་དང་ཕུ་ལས་ར་
མཆོད་སོལ་ཡོད་པའི་ལམ་སོལ་ཅིག་ཨིན་རུང་ ལམ་སོལ་འདི་གཡུས་གོའི་མི་ཚུ་གིས་ ལུགས་སོལ་ཅིག་
སྦེ་འགོ་འདྲེན་འཐབ་དོ་ཡོདཔ་མ་གཏོགས་ དེ་དང་འབྲེལ་བའི་ཁུངས་ཐུབ་ཀྱི་ལོ་རྒྱུས་དང་རྒྱབ་ཁུངས་ཡིག་
ཆ་ཚད་ལྡན་ཅིག་མེད་པའི་ཁར་ དུས་ཀྱི་འགྱུར་བ་དང་བསྟུན་དོ་སྣང་བསྐྱེད་མི་ཡང་ཉམས་རྒུད་ཤོར་ཏེ་ ཚ་
གྱང་ལང་དགོ་པའི་གཞི་ཅིག་ལུ་གྱུར་ཏེ་འདུག། དེ་ལུ་བརྟེན་ཞིབ་འཚོལ་འདི་གིས་ལྷ་བཱ་ལིང་གི་རྒྱབ་ཁུངས་ 
དང་དགོས་དོན་དབྱེ་དཔྱད་འབད་ནི་ལུ་དམིགས་གཏད་བསྐྱེད་དེ་ ཁུངས་བཙན་ཐབས་ལམ་ལག་ལེན་ཐོག་
ལས་ ཡིག་ཆ་དབྱེ་དཔྱད་དང་འབྲེལ་ཡོད་ཀྱི་མི་ངོམ་ཚུ་དང་གཅིག་ཁར་ དྲི་བ་དྲིས་ལན་འགོ་འདྲེན་འཐབ་
སྟེ་གནས་སྡུད་བསྡུ་ལེན་འབད་དེ་ཡོད་པའི་གནས་སྡུད་དབྱེ་དཔྱད་དང་འཁྲིལ་བ་ཅིན་ ལྷ་བཱ་ལིང་འདི་ཡུལ་
ལྷ་ཅིག་སྦེ་ཡིད་ཆེས་བསྐྱེད་དོ་ཡོད་པའི་ཁར་ གསོལ་མཆོད་དེ་ལོ་བསྟར་ཕུལ་ནི་མེད་རུང་ གཡུས་གོའི་མི་
ཚུ་ན་སྟེ་རྨི་ལམ་འཚུབ་ནི་དང་གཟུགས་ལས་རྔུལ་ནག་ཚུ་ཐོན་པའི་སྐབས་ ཕུལ་སོལ་ཡོད་པའི་རིམ་གྲོ་དང་
འབྲེལ་བའི་གསོལ་མཆོད་ཀྱི་ལམ་སོལ་ཅིག་ཨིན་མས། ལྷ་གསོལ་དེ་ ལོ་རྒྱུས་དང་འཁྲིལ་བ་ཅིན་ བཀྲ་
ཤིས་སྒང་འཇམ་མཁར་མཁོ་ཆེ་ལུ་ བོན་ལྷ་གི་གནོད་པ་བྱུང་མི་འདི་ཟོག་ཐབས་ལུ་ བོན་ལྷ་བསྟེན་དགོ་
པའི་གསོལ་མཆོད་ལས་བྱུང་བའི་ལམ་སོལ་ཅིག་ཨིནམ་སྦེ་གསལ་སྟོན་འབད་དེ་ཡོད་པའི་ཞིབ་འཚོལ་དེ་
གིས་ རྒྱལ་ཁབ་ཀྱི་ལམ་སོལ་རྒྱུན་སྐྱོང་འབད་ནི་ལུ་ ལྷན་ཐབས་འབད་ཚུགས་ནི་དང་ལྷག་པར་དུ་ 
གཡུས་དེ་ནང་གི་ལམ་སོལ་ ལྷ་བཱ་ལིང་གི་ལོ་རྒྱུས་དང་རྒྱབ་ཁུངས་ཚུ་ ཁ་གསལ་ཤེས་ནི་ལུ་ལྷན་ཐབས་
འབད་ཚུགས།

གཙོ་ཚིག། བོན། ལྷ་བཱ་ལིང་། གསོལ་མཆོད། ལམ་སོལ། ལྷ་གསོལ། 

 ངོ་སདོ། 
འབྲུག་རྒྱལ་ཁབ་ཀྱི་གཡུས་གོ་མཐའ་དབུས་མེད་པར་ གཤིན་གསོན་གྱི་གསོལ་མཆོད་དང་རིམ་གྲོའི་རིགས་ 
རྣམ་པ་སྣ་ཚོགས་དར་ཏེ་ཡོད་ད་ོབཟུམ་ ལྕགས་ས་མཁར་གཡུས་གོ་ནང་ལུ་ཡང་ “ལྷ་བཱ་ལིང་” ཟེར་མི་ལྷ་
གསོལ་ཅིག་མི་རབས་ལས་བཅད་དེ་དར་ཡོདཔ་སྦེ་ཨིན་མས། སྤྱིར་བཏང་ལོ་རྒྱུས་དང་འཁྲིལ་བ་ཅིན་ “ལྷ་
བཱ་ལིང་”འདི་བོན་གྱི་ལྷ་ཅིག་ཨིན་པའི་ཁར་ ལྷ་དེ་ལུ་ཕོ་བྲང་དང་གནས་ཁང་སོ་སོ་ཅིག་ངོས་འཛིན་འབད་དེ་
མེད་རུང་ གཡུས་གོ་དེ་ནང་ར་གནས་ཏེ་ཡོདཔ་སྦེ་ཡིད་ཆེས་བསྐྱེད་པའི་ཁར་ དུས་དང་ཕུ་ཕ་མའི་ངོ་བསྒང་
ལས་ར་མཆོད་སོལ་ཡོད་པའི་ལམ་སོལ་ཅིག་ཨིན་མས།  གསོལ་མཆོད་འདི་ ཚེས་བཅུའི་ལམ་སོལ་ཚུ་
བཟུམ་སྦེ་ དུས་ངེས་པ་ཅིག་མེད་རུང་མི་ཚུ་གིས་རང་རང་སོ་སོའི་ཁྱིམ་ནང་ ལོ་རེ་ནང་ཚར་རེ་འགོ་འདྲེན་
འཐབ་ད་ོཡོད་པའི་ཁར་ དམིགས་བསལ་དུ་ན་ཚ་རེ་བྱུང་བའི་སྐབས་ལུ་ རྐྱེན་ངན་དང་བར་ཆད་ཟོག་ཐབས་
ཀྱི་རིམ་གྲོ་བཟུམ་ཅིག་སྦེ་ཡང་ འགོ་འདྲེན་འཐབ་སོལ་ཡོད་པའི་ལུགས་སོལ་ཅིག་ཨིན་མས། 

ལྷ་གསོལ་དེ་གཡུས་གོ་དེ་ནང་དར་ཏེ་དུས་རབས་ལས་བཅད་དེ་གསོལ་མཆོད་ཕུལ་ཡོདཔ་ལས་ ལྷ་གསོལ་
དེ་གི་རྒྱབ་ཁུངས་དང་བྱ་གོའི་རིམ་པ་ཚུ་ཁ་གསལ་སྦེ་ཤེས་དགོཔ་ཨིན་རུང་ ད་ལོའི་བར་ན་ཡང་ལྷ་གསོལ་
གྱི་རྒྱབ་ཁུངས་དང་བྱ་གོའི་རིམ་པ་ཚུ་ ཁ་གསལ་སྦེ་ཤེས་མ་ཚུགས་པར་ལུས་ཏེ་འདུག། དེ་མ་ཚད་ ལྷ་
གསོལ་འདི་ཕ་ལས་བུ་བརྒྱུད་དེ་འངོ་པའི་གསོལ་མཆོད་ཅིག་ཨིན་རུང་ བུ་གཞི་ཚུ་གིས་ལྷ་གསོལ་དེ་ལུ་སོ་
བ་དང་དག་སྣང་བསྐྱེད་མ་བཏུབ་ལས་ དེ་ཉམས་ནི་གུར་ཐུག་སྟེ་ཡོདཔ་མ་ཚད་ ཚ་གྱང་ལང་དགོ་པའི་གཞི་
ཅིག་ལུ་གྱུར་ཏེ་འདུག།  

དེ་འབདཝ་ལས་ ཞིབ་འཚོལ་འདི་གཙོ་བ་ོལྷ་བཱ་ལིང་གི་གསོལ་མཆོད་ཀྱི་རྒྱབ་ཁུངས། བྱ་རིམ་དང་འགྱུར་བ་
ཚུ་ དབྱེ་དཔྱད་འབད་ནིའི་དམིགས་གཏད་ཨིནམ་ལས་ ཁུངས་བཙན་ཐབས་ལམ་ལག་ལེན་འཐབ་སྟེ་ ལྷ་
གསོལ་དང་འབྲེལ་བའི་ཡིག་ཆ་དབྱེ་དཔྱད་དང་ འབྲེལ་ཡོད་མི་ངོ་ཚུ་དང་གཅིག་ཁར་དྲི་བ་དྲིས་ལན་འབད་
དེ་ བསྡུ་ལེན་འབད་ཡོད་པའི་གནད་དནོ་ཚུ་ དབྱེ་དཔྱད་འབད་དེ་ལྷ་གསོལ་དེ་གི་རྒྱབ་ཁུངས། བྱ་སྒོའི་རིམ་
པ་དང་འགྱུར་བ་ཚུ་དབྱེ་དཔྱད་ཐགོ་ལས་ གསལ་སོྟན་འབད་ནི་ལུ་གཙོ་བོར་བཏོན་ཏེ་ཡོད།  

དེ་ཡང་གནད་དནོ་དང་པ་ ལྷ་བཱ་ལིང་གི་རྒྱབ་ཁུངས་ལོ་རྒྱུས། གནད་དནོ་གཉིས་པ་ བྱ་སྒོའི་རིམ་པ། 
གནད་དནོ་གསུམ་པ་ ལྷ་བཱ་ལིང་གི་གསོལ་མཆོད་ཀྱི་འགྱུར་བ་བཅས་ གནད་དནོ་དེ་གསུམ་གྱི་ཐོག་ལས་
གྲོས་བསྡུར་དང་གྲུབ་འབྲས་གསལ་སོྟན་འབད་མི་འདི་གིས་ གཡུས་གོ་དེ་ནང་གི་ན་གཞོན་ཚུ་གི་རྒྱུད་ལུ་ 
ཆོས་དང་ལམ་སོལ་དང་འབྲེལ་བའི་ལྷ་གསོལ་གྱི་གནད་དནོ་དང་ བོན་གྱི་ལྷ་གསོལ་དང་འབྲེལ་བའི་གནད་
དོན་ཚུ་གཏིང་ཟབ་དབྱེ་དཔྱད་འབད་ནི་ལུ་ ལྷན་ཐབས་འབད་ཚུགསཔ་མ་ཚད་ ལྷ་གསོལ་དེ་དང་འབྲེལ་
བའི་ཤེས་ཡོན་རྒྱ་བསྐྱེད་གཏང་ནི་ལུ་ལྷན་ཐབས་འབད་ཚུགས་པའི་ཁར་ ལྷ་གསོལ་དེ་མི་ཉམས་ཡུན་གཏན་
གནས་ཐབས་ལུ་ཡང་ལྷན་ཐབས་འབད་ཚུགས།    

རམོ་རིག་བསྐྱར་ཞིབ། 

ལྷ་བཱ་ལིང་ཟེར་མི་འདི་ལྕགས་ས་མཁར་གྱི་གཡུས་གོ་ནང་ལུ་ མཆོད་སོལ་ཡོད་པའི་ལྷ་གསོལ་ཅིག་ལུ་སླབ་
ཨིནམ་ད་ དེ་ཡང་རྨི་ལམ་ཚུ་འཚུབ་ནི་དང་གཟུགས་ལས་རྔུལ་ནག་ལ་སོགས་པ་ཐོན་ཏེ་ ཞག་ཉལ་མ་
ཚུགས་པའི་སྐབས་ལུ་ ལྷ་དེ་ལུ་གསོལ་མཆོད་ཕུལ་དོ་ཡོདཔ་ལས་ གཡུས་གོ་དེ་ནང་གི་ལམ་སོལ་ཅིག་སྦེ་
ཆགས་ཏེ་འདུག། ཨིན་རུང་ གནད་དོན་གི་སྐོར་ལས་ཁ་རྒྱུན་སྦེ་དེ་དུམ་གྲ་རེ་བཤད་ནི་ཡོདཔ་མ་གཏགོས་
ཞིབ་འཚོལ་འབད་དེ་ཡིག་ཐོག་ལུ་བཀོད་དེ་མེདཔ་ལས་ གནད་དནོ་འདི་གི་གནས་སྟངས་ གཏིང་ཟབ་སྦེ་
ཧ་གོ་ཐབས་ལུ་ ལྷ་དེ་དང་འབྲེལ་བའི་འབྱུང་ཁུངས། ལམ་སོལ་དང་འབྲེལ་བའི་གལ་གནད་དང་ ལག་ལེན་
འཐབ་ཐངས་ཀྱི་སྐོར་ལས་བཀོད་དེ་ཡོད་པའི་འབྲེལ་ཡོད་ཀྱི་རོམ་རིག་ཚུ་བསྐྱར་ཞིབ་འབད་དེ་ཡོད། 

ལྷ་བཱ་ལིང་གི་འབྱུང་ཁུངས་དང་དར་ཁྱབ། 
ལྷ་བཱ་ལིང་འདི་ མོང་སྒར་ལུང་ཕགོས་ཀྱི་ལྕགས་ས་ཁར་གཡུས་གོའི་ ལོ་རྒྱུས་དང་འབྲེལ་བའི་གནས་དོན་
ཅིག་ཨིན་པའི་ཁར་ དེ་གི་ལོ་རྒྱུས་ཚུ་གཡུས་གོའི་གཏམ་རྒྱུད་ཀྱི་ཐོག་ལས་བཤད་སོལ་འདུག། གཡུས་ཁའི་
བོན་པོ་གིས་བཤད་མི་དང་འཁྲིལ་བ་ཅིན་ ལྷ་བཱ་ལིང་གི་འབྱུང་ཁུངས་གཉིས་སྦེ་བཤད་ནི་འདུག། དེ་ཡང་ 
དང་པ་འདི་ མེ་སྟག་གི་ལོ་འདི་ནང་བླམ་ཕ་མར་པ་བྱནོ་ཏེ་ ལྷ་བཱ་ལིང་འདི་བཏུལ་ཡོད་པའི་ལོ་རྒྱུས་ཅིག་
དང་ གཉིས་པ་འཇམ་ཁར་མཁོ་ཆེ་དེ་གིས་ ལྷ་བཱ་ལིང་དེ་ཟ་འདོད་ཆེ་དྲགས་འབད་ནི་དེ་གིས་བཏུལ་བའི་ལོ་

རྒྱུས་སྦེ་བཤད་ནི་འདུག། ཨིན་རུང་ བསྟན་འཛིན་ར་ོརྗེ་ (ལོ་མེད།) གིས་བཀོད་དོ་བཟུམ་འབད་བ་ཅིན་ 
བོད་ལས་གྲི་གུམ་བཙན་པོའི་སས་ ཉང་གི་རྒྱལ་པོ་ཉ་ཁྲི་ཟེར་མི་དེ་ སྨན་ལྗོངས་ཤར་ཕོགས་སུ་བྱོན་ཏེ་ 
གདན་ས་བཅགས་ཞིན་ན་ལས་ཚུར་ འབྲུག་མི་ཚུ་གིས་ལྷ་གིས་ཕན་ཐོགཔ་ཨིནམ་དང་ འདྲེ་གིས་གནོདཔ་
བཀལཝ་ཨིནམ་ཤེསཔ་མ་ཚད་ ཤིང་སྣའི་བསང་དང་འབྲུ་སྣའི་གསུར་ལ་སོགས་པའི་སྒོ་ལས་ གདོན་
བཅོས་འབད་ནི་གི་རིགས་ཚུ་ཤེས་ཡོདཔ་སྦེ་བཀོད་དེ་འདུག། དེ་མ་ཚད་ ལྷ་གསོལ་དང་ཀླུ་གསོལ། བཙན་
དང་རྒྱལཔོ་མཆོད་སོལ་ལ་སོགས་པ་ཚུ་ཡང་དེའི་སྐབས་མི་ཚུ་གིས་ རང་བཞིན་གྱིས་ཤེས་ཡོདཔ་མ་ཚད་ 
སྒ་བཟང་དང་གུང་ལྷ་ལ་སོགས་པའི་བནོ་པོའི་ལྷ་གསོལ་ ལེ་ཤ་ཅིག་ཡང་དར་ཡོདཔ་སྦེ་བཀོད་དེ་འདུག། དེ་
འབདཝ་ལས་ ལྕགས་ས་མཁར་གྱི་གཡུས་གོ་འདི་ནང་ལུ་དར་ཡོད་པའི་ ལྷ་བཱ་ལིང་གི་གསོལ་མཆོད་འདི་
ཡང་ རྒྱལཔོ་ཉ་ཁྲི་འབྲུག་ལུ་བྱོན་ཞིནམ་ལས་ཚུར་དར་དརཝ་བཟུམ་ཅིག་འདུག། 

ནམ་མཁའི་ནོར་བུ་ (༡༩༨༢) གིས་འབད་བ་ཅིན་ བནོ་ཟེར་མི་འདི་སྔོན་གྱི་དུས་ལས་ད་ལོའི་བར་ན་མ་
ཉམས་པར་གནས་ཡོད་པའི་ཆོས་ལུགས་སྤྱིར་བཏང་གི་མིང་ཅིག་ལུ་སླབ་ཨིན་ཟེར་བཀོད་དེ་འདུག། དེ་ཡང་
ང་བཅས་ར་འགྲོ་བ་མིའི་ཤེས་རིག་དར་ཞིང་མ་རྒྱས་པའི་སྔོན་གྱི་ ཆོས་ལུགས་ཐོག་མའི་རྣམ་པ་ཅིག་ཨིན་
པའི་ཁར་ དེ་ལུ་དམའ་རིམ་ལས་མཐོ་རིམ་དུ་འཕེལ་བའི་ལོ་རྒྱུས་ཀྱི་བརྒྱུད་རིམ་ཅིག་སྦེ་ཡང་ བཤད་དེ་
འདུག། ཨིན་རུང་བོན་གྱི་དབྱེ་ཚུལ་ལུ་བལ་བ་ཅིན་ སོྟན་པ་གཤེན་རབ་མ་བྱུང་བའི་སྔ་གོང་ལས་དར་ཡོད་
པའི་ལྷ་གསོལ་དགེ་སྒྲུབ་ཀྱི་གདདོ་མའི་ཆོས་དེ་ལུ་ བནོ་ནམ་གདོད་མའི་བོན་ཟེར་སླབ་ཨིན་པས། ཡང་དེ་
ཉིད་ལས། “བོན་གྱི་སོྟན་པ་གཤེན་རབ་མི་བ་ོཆེ་འཇིག་རྟེན་དུ་མ་བྱོན་དུས་བདུད་ལ་ བརྟེན་མཁན་གྱི་བདུད་
བོན་ཟེར་བ་དང་། བཙན་ལ་བརྟེན་མཁན་གྱི་བཙན་བོན་ཟེར་བ་འདྲ་པ་ོབོན་པའོི་རིགས་མི་འདྲ་བ་འགའ་
ཞིག་ནི་དེ་དུས་ནས་ཡོད་པ་དང།” ཟེར་ བོན་ཟེར་བའི་ལུགས་སོལ་འདི་ དུས་ཧེ་མའི་དུས་ལས་ར་དར་
ཡོདཔ་སྦེ་བཤད་དེ་འདུག།  

རོ་རྗེ་བསམ་འགྲུབ་ (༢༠༡༩) ཀྱིས་འབད་རུང་ སྔོན་འགྲོ་བ་ཆགས་པའི་བསྒང་ལས་ར་ མི་དེ་ཚུ་ལུ་ཤེས་
པའི་ཡོན་ཏན་མེད་པའི་ཁར་ འཚོ་བའི་གནས་སྟངས་ཡང་སྐྱོ་སུ་ཅིག་སྦེ་ཡོདཔ་མ་ཚད་ ཁོང་གི་སྣང་བ་ལུ་

ལྷ། ཀླུ། གནོད་སྦྱིན་དང་གཞི་བདག་དེ་ཚུ་གིས་ ཕྱི་སོྣད་ཀྱི་འཇིག་རྟེན་དང་ནང་བཅུད་ཀྱི་སེམས་ཅན་ སྐྱོང་
དོ་ཡོད་པའི་ཡིད་ཆེས་བསྐྱེད་དོ་ཡོདཔ་ལས་ མིའི་འཚོ་བ་ལུ་ཕན་ཐོགས་མི་ག་ར་ ལྷ་དང་སྲུང་མ་ཨིནམ་
ངོས་བཟུང་སྟེ་ ལྷ་ལུ་མཆོད་བཀུར་གསོལ་འདེབས་དང་དམར་མཆོད་ཀྱིས་གསོལ་ཁ་ ཕུལ་སོལ་ཡོད་པའི་
ཆོ་ག་དང་ གོམས་སོལ་ཅིག་སྦེ་དར་ཡོདཔ་ཨིན་པས། དེ་ལུ་བརྟེན་ ལྷ་གསོལ་དགེ་སྒྲུབ་ཀྱི་ཆོ་ག་དེ་ཚུ་ 
སྔོན་མའི་དད་མོས་ཅིག་ལུ་ངོས་འཛིན་འབདཝ་ཨིནམ་སྦེ་བཀོད་འདུག། དེ་དང་གཅིག་ཁར་ ལྷ་གསོལ་
འབད་ནི་དང་བསང་གསུར་གཏང་ནི་ལ་སོགས་པ་ཚུ་ བནོ་ཆོས་ལས་དར་ཏེ་ཡོདཔ་དང་ བདོ་བརྒྱུད་ནང་
བསྟན་ཆོས་ལུགས་ལུ་ ལྷའི་རིགས་ལུ་འཇིག་རྟེན་པའི་ལྷ་དང་འཇིག་རྟེན་ལས་འདས་པའི་ལྷ་ཟེར་དབྱེ་བ་
གཉིས་ཡོདཔ་སྦེ་བཀོད་དེ་འདུག། བོན་ལྷའི་ལྷ་གསོལ་དེ་ སྔོན་ལས་ཡོད་རུང་ ལྕགས་ས་མཁར་གཡུས་གོ་
དེ་ནང་གསོལ་བའི་ལྷ་གསོལ་དེ་ རྒྱལཔོ་ཉ་ཁྲི་འབྲུག་ལུ་བྱནོ་ཞིནམ་ལས་ མི་ཚུ་གིས་ལྷ་གསོལ་དང་ཀླུ་
གསོལ། བཙན་དང་རྒྱལཔོ་མཆོད་སོལ་ལ་སོགས་པ་ འབད་ཤེས་མི་འདི་དེ་ལས་རྟ་དྲངས་ཏེ་འབྱུང་འབྱུངམ་
བཟུམ་འདུག།  

གསལོ་མཆོད་ཕུལ་ཚུལ། 
གསོལ་མཆོད་འདི་འབྲུག་གི་ལུང་ཕོགས་ཚུ་ནང་ མིང་གནས་མ་འདྲཝ་གི་ཐོག་ལུ་ ལྷ་གསོལ་དོ་ཡོདཔ་ཨིན་
མས། དེ་ཡང་ཆོས་སྒྲོན་ (༢༠༠༤) གྱིས་འབད་བ་ཅིན་ ལྷ་གསོལ་ཚུ་བོན་དང་འབྲེལ་བ་ཡོདཔ་ལས་ བོན་
ཆོས་ཨིནམ་མ་ཚད་ དེ་ལུ་ཡང་ བོན་དཀར་ཟེར་དམར་མཆོད་དང་འབྲེལ་བ་མེད་པའི་ལྷ་གསོལ་གྱི་རིགས་
ཅིག་དང་ བནོ་ནག་ཟེར་དམར་མཆོད་དང་འབྲེལ་བའི་ལྷ་གསོལ་གྱི་རིགས་གཉིས་ཡོདཔ་བཞིན་དུ་ འབྲུག་
ལུ་ཡང་ བོན་དཀར་དང་བོན་ནག་གི་གསོལ་མཆོད་དབྱེ་བ་ཕྱེ་ཐངས་གཉིས་ཡོདཔ་ཨིན་པས། དེ་བཟུམ་སྦེ་ 
ཀརྨེ་ (༢༠༠༩) གིས་འབད་བ་ཅིན་ ལྷ་གསོལ་ལ་སོགས་པ་ཆོ་ག་གི་རིགས་ག་ར་ སྤྱིར་བཏང་བནོ་གྱི་ཐེག་
པ་རིམ་པ་དགུ་ཡོད་ས་ལས་ དང་པ་བཞི་གི་ནང་བསྡུ་ནི་དང་། པོ་མཱརཊ (༢༠༡༤) གིས་འབད་བ་ཅིན་ 
ཡུལ་ལུང་སོ་སོ་དང་བསྟུན་པའི་གསོལ་མཆོད་ཀྱི་མིང་ཡང་སོ་སོ་སྦེ་ཡོདཔ་ལས་ “མི་སྡེའི་གསོལ་མཆོད” 
ཟེར་བཏགས་མི་དེ་ཡང་ ལྷ་བནོ། གོ་ལེང་། ཕྱྭ། རུབ་ལ་སོགས་པ་བཟུམ་ཅིག་ཨིནམ་སྦེ་བཀོད་ཡོདཔ་མ་
ཚད་ གཡུས་གོ་སོ་སོ་ནང་ལས་ཕར་གསོལ་མཆོད་ཕུལ་བའི་སྐབས་ ཡུལ་ལུང་སོ་སོ་གིས་མིང་བཏགས་

ཐངས་དང་ཕུལ་ཐངས་ལུ་ཁྱད་པར་དུམ་གྲ་རེ་མ་གཏོགས་ དོན་ལུ་ཡུལ་ལྷ་གསོལ་ནིའི་ཆོ་ག་ ཅོག་ར་
འཐདཔ་ལས་ ལྷ་གསོལ་གྱི་སྤྱི་མིང་ལུ་མི་སྡེའི་གསོལ་མཆོད་ཟེར་བཏགས་ཡོདཔ་ལས་ ལྷ་བཱ་ལིང་དེ་ཡང་ 
བོན་གྱི་གསོལ་མཆོད་དང་མི་སྡེའི་གསོལ་མཆོད་ཟེར་ ག་ཅི་བཏགས་རུང་མ་བཏུབ་མེདཔ་སྦེ་མཐོངམ་ཨིན་
པས།  

ཨིན་རུང་ ལུང་ཕོགས་སོ་སོ་ནང་ལུ་ལྷ་གསོལ་བོན་གསོལ་གྱི་རིགས་ཚུ་ ཡིག་ཐོག་ལུ་བཀོད་ཡོད་རུང་ ལྷ་
བཱ་ལིང་གི་སྐོར་ལས་ཡིག་ཆ་ཚུ་མེད་པའི་ཁར་ དེའི་སྐོར་ལས་ཁ་གསལ་འབད་དེ་ཤེས་ཚུགས་མི་ རྒས་ཤོས་
དག་པ་ཅིག་ལས་མེདཔ་ལས་ ཞིབ་འཚོལ་འབད་དེ་ ཡིག་ཐོག་ལུ་བཀོད་ཚུགས་པ་ཅིན་ དེ་གིས་རྒྱལ་ཁབ་
དང་ལྷག་པར་གཡུས་གོ་དེའི་མི་སེར་དང་ན་གཞོན་ཚུ་ལུ་ ཕན་ཐོག་སོམ་འབྱུང་ཚུགས་པའི་ཁེ་ཕན་ཡོད། 

ཞིབ་འཚལོ་ཐབས་ལམ། 
ལྷ་བཱ་ལིང་གི་རྒྱབ་ཁུངས་དང་བྱ་རིམ་ཚུ་དབྱེ་ཞིབ་འབད་ནི་གི་དོན་ལུ་ ཁུངས་བཙན་ཐབས་ལམ་ལག་ལེན་
འཐབ་སྟེ་ཡོདཔ་ཨིན། དེ་སྦེ་ལག་ལེན་འཐབ་དགོ་མི་འདི་ཡང་ ཞིབ་འཚོལ་འདི་སྤུས་ཚད་ཅན་གྱི་གནས་
སྡུད་ལུ་བརྟེན་དགོ་པའི་ཞིབ་འཚོལ་ཅིག་ཨིནམ་མ་ཚད་ འདི་གི་ནང་ལས་ཡང་ ཞིབ་འཚོལ་འདི་དམིགས་
དོན་གཙ་ོབ་ོར་ དངོས་མེད་ཀྱི་ལམ་སོལ་དང་འབྲེལ་བའི་ ལྷ་བཱ་ལིང་གི་ལོ་རྒྱུས་དང་རྒྱབ་ཁུངས་ཚུ་ དབྱེ་
ཞིབ་འབད་ནི་གི་དམིགས་གཏད་ཨིནམ་ལས་ དེ་གི་དོན་ལུ་དོན་ཚན་དེ་དང་འབྲེལ་བའི་ ཁུངས་ཐུབ་ཀྱི་
ཡིག་ཆ་དང་དྲི་བ་དྲིས་ལེན་འབད་དེ་ ཞིབ་འཚོལ་གྲུབ་འབྲས་གསལ་སོྟན་འབད་དགོ་ནི་འདི་གིས་ ཁུངས་
བཙན་ཐབས་ལམ་ལག་ལེན་འཐབ་སྟེ་ཡོདཔ་ཨིན། དེ་མ་ཚད་ ལྷ་བཱ་ལིང་འདི་ ལམ་སོལ་དང་འབྲེལ་བའི་
ཞིབ་འཚོལ་ཅིག་འབདཝ་ལས ཁུངས་བཙན་ཐབས་ལམ་གྱི་དབྱེ་བའི་ནང་ལས་ འགྲེལ་བཤད་ཞིབ་འཚོལ་
དང་མི་རྒྱུད་ཞིབ་འཚོལ་གྱི་ཐབས་ལམ་ལག་ལེན་འཐབ་སྟེ་ཡོད།  

གནས་སྡུད་བསྡུ་ལེན་གྱི་ཐད་ལུ་འབད་བ་ཅིན་ དང་པ་ལམ་སོལ་དེ་གི་སྐོར་ལས་དངོས་སུ་སྦེ་ཧ་གོ་དགོཔ་
ཁག་ཆེཝ་ལས་ ལ་རྟོག་གི་སྒོ་ལས་གནད་དོན་དེ་དང་འབྲེལ་བའི་གནས་ཚུལ་ཚུ་བསྡུ་ལེན་འབད་དེ་ཡོད། 
དེ་མ་ཚད་ རྒྱུ་མཚན་ལྡན་པའི་དཔེ་ཚད་ལག་ལེན་འཐབ་སྟེ་ ལྷ་གསོལ་མི་ བོན་པ་ོདང་སྦྱིན་བདག་ དེ་

ལས་ལྷ་གསོལ་དེ་གི་སྐོར་ལས་ཤེས་མི་རྒན་ཤོས་བཞི་དང་ ན་གཞོན་བཞི་དང་གཅིག་ཁར་ཐད་ཀར་འབྲེལ་
བ་འཐབ་སྟེ་རིམ་སྒྲིག་ཆ་ཙམ་གྱི་དྲི་བཀོད་ལག་ལེན་འཐབ་སྟེ་ གནས་སྡུད་བསྡུ་ལེན་འབད་དེ་ཡོད། དེ་མ་
ཚད་ དོན་ཚན་འདི་དང་འབྲེལ་བའི་ཡིག་ཆ་ཚུ་ཡང་ དབྱེ་དཔྱེ་འབད་དེ་གནས་སྡུད་ཚུ་བསྡུ་ལེན་འབད་དེ་
ཡོདཔ་ཨིན།

གནད་དནོ་དབྱེ་དཔྱད་འདི་འབད་བ་ཅིན་ ཁུངས་བཙན་གནས་སྡུད་དབྱེ་དཔྱད་ཐབས་ལམ་ རིམ་པ་དྲུག་
ལག་ལེན་འཐབ་ཏེ་ བརྗོད་དོན་དབྱེ་དཔྱད་འབད་དེ་ཡོད། དེ་ཡང་ གནས་ཚུལ་གྱི་རྒྱུས་ཆ་ལེན་ནི། དབྱེ་
རྟགས་བཀོད་ནི། བརྗོད་དནོ་བཟ་ོནི། བརྗོད་དོན་བསྐྱར་ཞིབ། བརྗོད་དོན་གྱི་མིང་དང་ངེས་ཚིག་འགྲེལ་ནི་
དང་གྲུབ་འབྲས་བྲི་ནི་ཚུ་ལག་ལེན་འཐབ་སྟེ་དབྱེ་དཔྱད་འབད་དེ་ཡོད། 

གནས་སྡུད་གྲོས་བསྡུར། 

ལྷ་བཱ་ལིང་གི་གོ་དནོ། 
གཡུས་སྐད་ལས་ “ལྷ་བཱ་ལིང་” ཟེར་དོན་ལུ་ལྷ་དཀརཔ་ོའདི་གོ་ནི་ཨིན་པས། ཁ་རྒྱུན་ལས་བཤད་ཚུལ་དང་
འཁྲིལ་བ་ཅིན་ ལྷ་བཱ་ལིང་ལུ་མིང་གཞན་ “རཱ་ཤུ་ལྷ་” ཟེར་ཡང་སླབ་སོལ་འདུག། “རཱ་ཤུ་ལྷ་” ཟེར་སླབ་
དགོ་མི་འདི་ཡང་ ལྷ་གསོལ་བའི་སྐབས་ གདུང་སོག་འདི་ངེས་པར་དུ་ གཡུས་སྐད་ལས་རཱ་ཤུ་ཟེར་ས་འདི་
དགོ་ནི་འདི་གིས་ འདི་ལས་རྟ་དྲང་སྟེ་ “རཱ་ཤུ་ལྷ་” ཟེར་སླབ་ཨིན་པས། བནོ་ལྷ་ཁོ་ར་ལུ་ བུ་སྤུན་དགུ་
དང་ཨ་ཞེམོ་གཅིག་ཡོདཔ་སྦེ་བཤད་ནི་འདུག། (ཀརྨ། ངོ་རྐྱང་རྒྱུན་འབྲེལ། ༢༠/༡༡/༢༠༢༣) 

ལྷ་བཱ་ལིང་གི་འབྱུང་ཁུངས། 
སྤྱིར་བཏང་བཱ་ལིང་འདི་གཡུས་གོ་དེ་གི་ མཐོང་བ་བརྒྱུད་པའི་ལམ་སོལ་ཅིག་ཨིནམ་ལས་ ཁུངས་གཏུགས་
ཀྱི་ཡིག་ཆ་ཚུ་མེད་དེ་འབད་རུང་ གཡུས་གོའི་བོན་པོ་རིན་ཆེན་འབྲུག་པ་ (ངོ་རྐྱང་རྒྱུན་འབྲེལ། ༡༠/༡༡/ 
༢༠༢༣) གིས་བཤད་ཚུལ་དང་འཁྲིལ་བ་ཅིན་ ཕ་མར་པ་ལས་མར་བརྒྱུད་ཡོདཔ་སྦེ་ཨིན་མས། དེ་ཡང་ ཁོ་
གིས་འབད་བ་ཅིན་ བླམ་མར་པ་དང་ཁོ་རའི་ཕག་ཞུ་མི་གཉིས་བྱནོ་པའི་ལམ་ཁར་ མི་ཤི་མི་གཅིག་གི་ཁྱིམ་

ནང་ལོྷད་ཡོདཔ་དང་། དེ་བསྒང་ཁྱིམ་དེ་ནང་ལུ་བོན་ལྷ་ “རཱ་ཤུ་ལྷ” ཟེར་མི་དེ་གིས་ གཤིན་པའོི་དོན་ལུ་ཆོ་
ག་གནང་བཞུགས་ཡོདཔ་མས། གཤིན་པོའི་ཕུངཔ་ོདེ་ལམ་ཁར་ ནོར་གྱི་ཨ་ཝ་གིས་ཨེབ་བཞག་ཡོད་མི་དེ་ 
བླམ་གིས་མཐོ་རིས་ལུ་འདྲེན་ཞིན་ན་ ཁྱིམ་འདི་ནང་ག་ཅི་འབདཝ་མས་ག་བལ་ནིའི་དོན་ལུ་ཕག་ཞུ་མི་དེ་
བཏང་བཏངམ་ཨིན་མས། དེ་བསྒང་ སྦྱིན་བདག་དེ་གིས་ མཚན་བྱང་ལོྷང་ཡོད་མི་གདོང་ཁར་ ཆང་དང་
ཟས་རིགས་ཚུ་བཤམས་པའི་སྐབས་ མཚན་བྱང་གིས་ ཟ། འཐུང་། བོླ་སླབ་སྟེ་སོད་ས་མཐོངམ་ལས་ ཕག་
ཞུ་མི་དེ་གིས་ལོ་རྒྱུས་དེ་བླམ་ལུ་ཞུཝ་ད་ བླམ་གིས་ད་རུང་ཕག་ཞུ་མི་དེ་ལུ་ཕུརཔ་ཅིག་གནང་སྟེ་ ཁྱོད་ར་
སྒོའི་ར་བར་ལོྷདཔ་ད་ ཧེམ་ཅུང་ནང་ལས་ཕུརཔ་ཕྱི་ཁར་བཏོན་དགོཔ་སྦེ་གསུངས་ནུག། ཕག་ཞུ་མི་དེ་གིས་
ཡང་སྒོའི་ར་བར་སོང་སྟེ་ཕུརཔ་འདི་བཏོནམ་ད་ གཤིན་པོའི་མཚན་བྱང་གི་ནང་ལས་བྱི་ལི་བཟུམ་ཅིག་
འཐོན་འགྱོ་ཡོདཔ་ཨིན་མས། དེ་ལུ་སྦྱིན་བདག་འདི་གིས་ སྒོམ་ཆེན་སྤྱང་སོླང་གཉིས་ཁྱིམ་ནང་འོང་སྦེ་ ང་
བཅས་ཀྱི་མཚན་བྱང་འདི་གིས་ ག་ནི་ཡང་ཟ་མ་བཏུབ་ཟེར་ཧད་བཏགས་འཚོལ་བའི་སྐབས་ བླམ་མར་པ་
གིས་ ཁྱོད་ཀྱི་གཤིན་པོ་ལམ་ཁར་ནོར་གྱི་ཨ་ཝ་འདི་གིས་སྤུབ་བཞག་ནུག། ང་གིས་ཁོ་མཐོ་རིས་ལུ་གདན་
འདྲེན་ཡི་ཟེར་གསུངས་ཡོདཔ་ཨིན་མས། དེ་ལས་ བླ་སོླབ་གཉིས་ཁྱིམ་ནང་ན་བྱོནམ་ད་ བོན་ལྷ་གིས་བླམ་
མར་པ་ལུ་རོད་པ་རྐྱབ་སྟེ་ བླམ་མར་པ་གིས་ང་བཅས་གཉིས་ལྷ་ཡུལ་ལུ་མགྱོགས་པ་ག་ལོྷད་ག་བལ་གེ། ག་
དེམ་གཅིག་སྦེ་ ཧེ་མ་ཁྱོད་ལོྷད་པ་ཅིན་ རས་སྣ་གི་རིགས་འདི་ཚུ་ག་ར་ཁྱོད་ཐོབ། ག་དེ་ཅིག་སྦེ་ ང་ཧེ་མ་
ལོྷད་པ་ཅིན་ རས་སྣ་གི་རིགས་ག་ཅི་ཨིན་རུང་ཁྱོད་མི་ཐོབ་ཟེར་ བནོ་ལྷ་ལུ་གསུངས་གསུངམ་ཨིན་པས།   

དེ་ཚེས་ཕྱི་རུ་ར་ བོན་ལྷ་འདི་རྔ་བརྡུངས་ཡི་ར་ལྷ་ཡུལ་ལུ་བྱནོ་ཡར་སོངམ་ཨིན་མས། དེ་ལས་བླམ་དེ་ཁྱིམ་
དེ་ནང་ར་བཞུགས་ཏེ་མནལ་གཟིམས་དཔ་ལས་ ཕག་ཞུ་མི་དེ་བོླ་མ་བདེ་བར་ བླམ་དེ་བཞེང་བཅུག་ཞིནམ་
ལས་ བླམ་ལུ་ ད་བོན་པོ་ལྷ་འདི་ནི་ ཧེ་མ་ལས་ཡར་སོང་ཡི། རྔ་བརྡུངས་ནི་ཡང་ཆད་སོང་ཡི་ཟེར་ཞུཝ་ད། 
བླམ་གིས་ ཉིནམ་ཤརཝ་མས་ག་ཟེར་གསུངམ་ད། ཉིམ་མ་ཤར་བས་ཟེར་ཞུ་ནུག། དེ་ལས་བླམ་གིས་ཉིམ་
ཤརཝ་ད་སླབ་ཟེར་གསུངས་ཏེ་ལོག་མནལ་གཟིམ་དཔ་ཨིན་པས། བླམ་དེ་གིས་ཉིམ་ཤརཝ་ཅིག་ ཉི་མའི་
འོད་ཟེར་ལུ་ཆིབས་ཏེ་ལྷ་ཡུལ་ལུ་ བོན་ལྷ་གི་ཧེ་མ་ལོྷད་ཡོདཔ་ལས་ བོན་ལྷ་ག་ནི་ཡང་མ་ཐབོ་པའི་ཁར་ 
བླམ་གིས་བོན་ལྷ་དམ་ལུ་བཏགས་ཏེ་ དུས་དེ་ལས་ཚུར་ གསོལ་མཆོད་ཕུལ་བའི་སྐབས་ རས་སྣ་ ས་སྒ་

དང་ དར་ཚི་མ་གཏོགས་གཞན་མ་ཐོབ་སྦེ་བཟ་ོཡོདཔ་ཨིན་མས། དེ་ལས་འགོ་བཟུང་སྟེ་ ས་ཟེར་ ས་སྒ་
བཟུམ་མའི་ཚུལ་ཙམ་དང་ ནོར་གྱི་རིགས་ལས་འབད་བ་ཅིན་ དར་ཚི་རྐྱངམ་གཅིག་ཐབོ་སྦེ་བཟོ་ཡོདཔ་དང་ 
དེ་མེན་པ་ཅིག་དྲིམ་རྐྱངམ་གཅིག་ཐོབཔ་སྦེ་བཟོ་ཡོདཔ་ཨིན་མས (རིན་ཆེན་འབྲུག་པ། ངོ་རྐྱང་རྒྱུན་འབྲེལ 
༡༠/༡༡/༢༠༢༣)། 

སྤྱིར་གཏང་ངག་རྒྱུན་གྱི་ ལོ་རྒྱུས་ལར་དུ་འབད་བ་ཅིན་ ལྷ་བཱ་ལིང་གི་གསོལ་མཆོད་འདི་ བླམ་ཡང་མར་པ་
གྱིས་བོན་དམ་ལུ་བཏགས་ཞིནམ་ལས་ཚུར་ དར་ཡོདཔ་སྦེ་བཤད་དོ་ཡོདཔ་ཨིན་རུང་ རྗེ་བཙུན་མི་ལ་རས་
པའི་རྣམ་ཐར་རྒྱས་པར་ཕྱེ་བ་མགུར་འབུམ་ (ལོ་མེད།) ཟེར་མི་ལར་དུ་འབད་བ་ཅིན་ གཤིན་དོན་ཐུགས་
རྗེའི་ལྕགས་ཀྱུ་དང་སྲིང་མོ་པེ་ཏ་བྱང་ཆུབ་ལ་བཀོད་པའི་སྐོར་ཟེར་བའི་དནོ་ཚན་གྱི་སྐབས་ལུ་ ལ་ཞིང་ཟེར་
མི་ནང་ལུ་ བནོ་གི་སྡེ་ཚན་སོམ་ཅིག་ཡོད་པའི་ནང་ལས་ བནོ་པ་ོཕྱུགཔོ་གཅིག་ཆོས་ལུ་དད་པ་དང་མོས་
གུས་ཡོདཔ་ལས་ བོན་པ་ོགཞན་གྱིས་མ་ཤེསཔ་སྦེ་རྗེ་བཙུན་མི་ལ་རས་པ་ལུ་བསྙེན་བཀུར་ཞུ་སྟེ་ དབང་
དང་གདམས་ངག་ཚུ་ཞུ་སྟེ་སོད་མི་འདི་ འཆི་བའི་ཚེ་ལུ་ཐུབ་སྟེ་ ཁོ་རའི་ཁ་ཆེམས་ལུ་ རྗེ་བཙུན་དཔོན་
གཡོག་ཚུ་གནས་འདི་ནང་གདན་འདྲེན་ཞུ་སྟེ་ ང་རའི་ནརོ་སྐལ་ཡོད་ཚད་ག་ར་རྗེ་བཙུན་དཔནོ་གཡོག་
རྣམས་ལུ་ཕུལ་དགོསཔ་སྦེ་སླབ་སྟེ་ཤི་སོང་ནུག། དེ་ལས་བོན་པོ་ཁོ་རའི་ཁ་ཆེམས་བཞིན་དུ་ རྗེ་བཙུན་དཔནོ་
སོླབ་སྤྱན་དྲངས་ཏེ་སྟེང་ཁང་གཅིག་ལུ་བཞུགས་བཅུག་ བནོ་པོ་ཚུ་ཁྱིམ་འོག་ལུ་ཆོ་ག་གནང་སོད་ནུག། དེ་
ལས་དཀྱིལ་འཁོར་གྱི་ར་བར་ གཤིན་པོ་འདི་ ཆང་འཐུང་སྟེ་སོད་སར་མཐོང་བའི་སྐབས་ རྣམ་རྟོག་ལངས་
ཏེ་ སྲིང་མོ་པེ་ཏས་རྗེ་བཙུན་ལུ་ཞུ་བའི་སྐབས་ རྗེ་བཙུན་གྱིས་ དེ་གཤིན་པོ་མེན། མི་ཚུ་ཡིད་ཆེས་པའི་ཁྱད་
ཡོདཔ་ལས་ ཞི་བ་འདོ་ཁྱོད་ཀྱིས་བོན་པོ་ཤི་མི་འདི་གི་སྲིན་ལག་ལས་བཟུང་ཏེ་ གཉའ་ནང་གྲོད་ཕུག་ལུ་ རྗེ་
བཙུན་མི་ལ་རས་པས་དབང་བསྐུར་གྱི་སྐབས་ལུ་གནང་བའི་གསང་མིང་ ག་ཅི་ཨིན་ན་དྲི་བར་སོང་ ཟེར་
བཀའ་གནངམ་བཞིན་དུ་ ཞིབ་འོད་ལོྷད་དེ་རྗེ་བཙུན་གྱི་ཐུགས་རྗེའི་ཟིལ་གྱིས་མ་བཟོད་པར་ ཞི་བ་འདོ་
ལོྷདཔ་རམ་གྱིས་ ང་འགྲོ་ང་བནོ་པའོི་བླ་ཚབ་མི་ཟན་ཟེར་མི་ཨིན། བོན་པའོི་ཆོས་ལུ་མེས་མེད་བཅོས་པ་
འོངས་ཡི་སླབ་ལས་ ཁོ་བདའ་འགྱོ་བའི་སྐབས་ རི་ལོགས་གཅིག་ནང་ལོྷདཔ་ད་སྤྱང་ཀི་གཅིག་ལུ་སྤྲུལ་སོང་
ནུག། ཁོ་ག་ར་གིས་དེ་གཤིན་པོ་མེནམ་ཨིནམ་ཧ་གོཝ་ལས་ རྗེ་བཙུན་མཆོག་གིས་ ཁྱོད་བནོ་པ་ོཚུ་གིས་

གཤེད་མ་ལུ་ལམ་སོྟན་སོད་ནུག། ང་འབད་བ་ཅིན་ གཤིན་པའོི་ལམ་སོྟན་འབད་མི་ཨིན་ཟེར་གསུངས་པའི་
སྐབས་ བོན་པ་ོཚུ་གིས་གཤིན་པོ་མཐོང་ཚུགས་པས་ག་ཟེར་དྲི་བའི་ལན་ལུ་ ཁོ་སྔོན་གྱི་ལས་དབང་ཅུང་ཟད་
ཅིག་གིས་དགེ་ར་འདི་མ་གྲུབ་པར་ ལུང་པའི་ཕུ་ཡ་གི་ནང་ལུ་ ནོར་གྱི་ཨ་ཝ་གི་འོག་ལུ་འབུབ་གཅིག་ལུ་
སྐྱེས་བ་ལེན་ཏེ་འདུག། འདི་ང་གིས་མཐོ་རིས་ལུ་འདྲེན་ནི་ཨིན་ཟེར་གསུངས་ཏེ་ འདི་ནང་སོད་པའི་མི་ག་ར་
ནོར་གྱི་ཨ་ཝ་གི་ར་བར་སོང་ཞིནམ་ལས་ རྗེ་བཙུན་གྱི་གསང་མཚན་མཐོ་ལས་ ང་ཁྱོད་རང་གི་བླ་མ་མི་ལ་
རས་པ་ཨིནམ་ལས་ འདི་ནང་ཤོག་ཟེར་གསུངམ་ཅིག་ ནོར་གྱི་ཨ་ཝ་གི་འོག་ལས་ འབུབ་དེ་ཤི་བའི་ལུས་
ལས་འོད་ཕྲ་ལ་འཚེར་བ་ཞིག་རྗེ་བཙུན་གྱི་ཐུགས་ཀར་ཐིམ་སྟེ་ གཤིན་པོའི་རྣམ་ཤེས་ཨ་དཀར་པོ་འོད་
འཚེར་བ་གཅིག་རྗེ་བཙུན་གྱི་ཐུགས་ཁར་ལས་ཐོན་འགྱོ་བའི་སྐབས་ བདག་ཐར་པའི་བདེ་བ་ལ་བཀོད་པ་
བཀའ་དྲིན་ཆེ་ཟེར་སླབ་སྟེ་འགྱོ་ས་མཐོང་ཞིནམ་ལས་ འདི་ནང་གནས་པའི་མི་ཚུ་ག་ར་ཕག་འཚལ་ ངོ་
མཚན་ཆེ་ཟེར་ཞུ་བའི་ལོ་རྒྱུས་བཤད་དེ་འདུག། ཨིན་རུང་ལོ་རྒྱུས་དེ་ནང་ལུ་ བནོ་པོ་ཚུ་དམ་ལུ་བཏགས་
ཡོད་པའི་ལོ་རྒྱུས་དང་ བོན་པ་ོདང་གཅིག་ཁར་ འགྲན་སྡུར་འབད་ཡོད་པའི་ལོ་རྒྱུས་ཚུ་ག་ནི་ཡང་བཀོད་དེ་
མིན་འདུག། 

ལོ་རྒྱུས་དེ་དང་ཆ་འདྲཝ་ཅིག་ སངས་རྒྱས་དོན་གྲུབ་ (༢༠༡༨) ཀྱིས། བོན་མཆོད་ལུགས་ཀྱི་གཏམ་ཕྲེང་
སྐོར་ལས་བཤད་མི་ནང་ བོན་གྱི་བླམ་ཚུ་གིས་གཤིན་པོའི་རྣམ་ཤེས་བཀུག་སྟེ་ མཚན་བྱང་དེ་གིས་ སྦྱིན་
བདག་དང་གཅིག་ཁར་བོླ་སླབ་ནི་ཡོདཔ་མ་ཚད་ ཧེ་མའི་ལོ་རྒྱུས་ག་ར་ཁ་གསལ་སྦེ་སླབ་ཡོད་པའི་ལོ་རྒྱུས་
དང་ དེ་བཟུམ་གྱི་ལོ་རྒྱུས་དེ་ཡང་བདོ་ལུ་ གུ་རུ་རིན་པོ་ཆེ་བཞུགས་པའི་སྐབས་བྱུང་ཡོདཔ་སྦེ་བཀོད་དེ་
འདུག། བོན་པ་ོགི་བཤད་མི་ལོ་རྒྱུས་གཞན་མི་ཅིག་དང་འཁྲིལ་བ་ཅིན་ སྔོན་མ་བཀྲ་ཤིས་བསྒང་འཇམ་
མཁར་མཁོ་ཆེ་ཟེར་མི་འདི་གིས་ཡང་ བནོ་ལྷ་དེ་དམ་བཏགས་ཡོད་པའི་ལོ་རྒྱུས་ཡང་བཤད་ནི་འདུག། དེ་
ཡང་མཁོ་ཆེ་དེ་གིས་ བནོ་ལྷ་དེ་ཟ་འདདོ་ཆེ་དྲགས་ཨིན་ཟེར་སླབ་ཏེ་ ཙེའུ་ནང་བསམས་ཏེ་གྲང་མེད་ཆུ་ནང་
བཀོ་བཏང་པའི་སྐབས་ ཆུ་གིས་ཁ་མར་ལ་མེན་པར་ཡར་ལ་ཕག་འབག་འགྱོ་འགྱོཝ་ཨིན་པས། ད་རུང་མཁོ་
ཆེ་དེ་གིས་ ཆུ་ནང་ལས་ལོག་འབག་འོང་ཞིན་ན་ རྐངམ་དང་ལགཔ་བརྐྱངས་ཏེ་གཟེར་བརབས་ཞིན་ན་ 
མཁོ་ཆེ་ཁོ་ར་རྟ་གུར་བཞོན་ཏེ་ རྟ་དེ་གིས་བོན་ལྷ་དེ་རྐངམ་གིས་བསྣན་ཞིན་ན་བསད་ནི་དཔའ་བཅམ་རུང་ 

རྟ་དེ་གིས་ བོན་ལྷ་དེ་ལས་མཆོངས་ཡི་ར་འགྱོ་ཏེ་ ས་འདོམ་གང་དེ་ཅིག་གི་རྩིས་གག་འགྱོ་འགྱོཝ་ཨིན་པས། 
དེ་ལས་ མཁོ་ཆེ་དེ་གིས་ དེ་སྦེ་མེན་པས་ཟེར་ད་རུང་བནོ་ལྷ་དེ་ཙེའུ་ནང་བསམས་ཏེ་ ཙེའུ་གུ་ར་ོབཏགས་
ཏེ་ཆུ་ནང་བཀོ་བཏང་ཡོདཔ་སྦེ་ཨིན་མས། མཁོ་ཆེ་ ཁོ་ར་ཁྱིམ་ན་ལོྷད་དེ་རྟ་གུར་ལས་མར་འབབ་ད་ ཤིང་
བུ་ཅིག་གིས་རྐང་མར་གསོབ་པའི་རྐྱེན་གྱིས་ཧད་བཏགས་འབད་དེ་དྲག་མ་བཏུབ་ལས་ མོ་བཏབ་རྩིས་
བཏབ་འབདཝ་ད་གདོན་ལྷ་བཱ་ལིང་ཐོན་ཏེ་ མཁོ་ཆེ་དེ་གིས་བོན་ལྷ་དེ་ལོག་ཞུ་བར་འགྱོ་ཡོདཔ་སྦེ་ཨིན་མས།  

དེ་ལས་ མཁོ་ཆེ་དེ་གིས་བོན་ལྷ་ཞུ་ཞིནམ་ལས་ ཁོ་རའི་ནད་དྲག་ནིའི་དོན་ལུ་ག་ཅི་རང་འབད་དགོ་ག་ཟེར་
ཞུ་བའི་སྐབས་ བོན་ལྷ་དེ་གིས་ ལྷ་གསོལ་གྱི་དོན་ལུ་ ཅ་ཆས་ གདུང་ཚོ། ངང་ལག་ཤིང་། ཤིང་བུ། སི་
སི་ཤིང་། སོྟང་ཕུ་ཤིང་གི་ཞལ་ལག། ཟངས། ཆུ། ཀུ་ཅུང་། ས་སྒ། ཕབ་གཏའ་ཚུ་ཚང་དགོ། དེ་ཚུ་ཁྱོད་
ཀྱི་ཚང་ཚུགས་ག་ཟེར་དྲིས་བའི་སྐབས་ མཁོ་ཆེ་གིས་ཁོ་རའི་ནད་དེ་ལས་དྲག་ཐབས་རང་ཡོད་པ་ཅིན་ ཁོ་
གིས་བསྡུ་བསྒྲིག་འབད་གེ། དེ་འབདཝ་ད་ འདི་ཚུ་ག་ཏེ་ལས་རང་ཐོབ་ག་སོྨ་ཟེར་དྲི་བའི་སྐབས་ བནོ་ལྷ་
དེ་གིས་ གདུང་ཚོ་1 འབད་བ་ཅིན་ལར་བརྒྱབ་ (མོང་སྒར་རངོ་ཁག) ལས་འབག་དགོ། ངང་ལག་ཤིང་
འབད་བ་ཅིན་སྐོར་རི་ལ་ (མོང་སྒར་རོང་ཁག) ལས་འབག་དགོ། ཤིང་བུ་2བཟུམ་ཅིག་འབད་བ་ཅིན་ཕམ་
རོང་(མོང་སྒར་རོང་ཁག)ལས་འབག་འོང་དགོ། སི་སི་ཤིང་བཟུམ་ཅིག་འབད་བ་ཅིན་ སའི་ནང་ཁར་(སོྟང་
ཞང་)ལས་འབག་འོང་དགོ་ཟེར། སོྟང་ཕུ་ཤིང་འདི་ སོྟང་ཕུ་ལས་འབག་དགོ། ཟངས་ག་ཏེ་ལས་འབག་འོང་
དགོཔ་སོྨ་ཟེར་བ་ཅིན་ གཤེར་རི་རོང་3ལས་འབག་འངོ་དགོ། ཆུ་ག་ལས་འབག་ནི་ཟེར་བའི་སྐབས་ ཆུང་
དུས་(ལྷུན་རྩེ)ལས་འབག་དགོ། ཀུ་ཅུང་བཟུམ་ཅིག་ཨིན་པ་ཅིན་ མུག་གཏང་ཁར་(མོང་སྒར་རངོ་ཁག)ལས་
འབག་དགོ། ས་སྒ་ སྐུར་སོྟད་འཆི་མེད་ཡུང་ལས་འབག་དགོ། སའི་རམ་ སྒང་ཟོར་(ལྷུན་རྩེ)ལས་འབག་
དགོ། ཕབ་གཏའ་ ལྷ་ཡུལ་ལས་འབག་འངོ་དགོ་ཟེར་ ལོག་སྟེ་མཁོ་ཆེ་བཏུལ་བཏུལཝ་ཨིན་མས། དེ་ལས་

 
1 ས་ཧིག་མ་གི་མིང་།  
2 སྤང་ན་སྐྱེས་པའི་རྩྭ་རིགས་གཅིག་གི་མིང་། 
3 གཤེར་རི་ཆུ། 

ཁོ་ར་ཅ་ལ་ཚུ་ག་ར་ཚང་སྟེ་ ལྷ་གསོལ་བའི་སྐབས་རྐྱངམ་གཅིག་ ནད་གཞི་དེ་ལས་དྲགས་ཚུགས་ཡོདཔ་
ཨིན་པས། འཇམ་ཁར་མཁོ་ཆེ་དེ་གིས་ ལྷ་གསོལ་སྐབས་ལུ་ཟས་སྣ་གི་རིགས་ཚུ་བོན་ལྷ་ལུ་ཕུལ་བའི་
སྐབས་ ང་ར་ཟ་འདོད་ཆེ་དྲགས་ཀྱི་མིང་ཐོབ་ཡོད་རུང་ ང་ལུ་ཧེ་མ་ལས་ དྲིམ་རྐྱངམ་གཅིག་ཐོབ་དགོཔ་སྦེ་
གསུངས་ཏེ་ཡོདཔ་ལས་ རས་སྣ་དགོཔ་མེད་ཟེར་ཞུ་ཞུཝ་ཨིན་པས་ཟེར་བཤད་ནི་འདུག (རིན་ཆེན་འབྲུག་
པ། ངོ་རྐྱང་རྒྱུན་འབྲེལ ༡༠/༡༡༢༠༢༣)།  

འཕྲིན་ལས་རྒྱལ་མཚན་ (༢༠༢༠) གྱིས་ གུང་ལྷ་དཀརཔ་ོགསོལ་ཐངས་སྐོར་ལས་བཤད་པའི་ལོ་རྒྱུས་དང་
འཁྲིལ་བ་ཅིན་ གུང་ལྷ་དཀར་པོ་ལུ་སྤུན་དགུ་ཡོདཔ་མ་ཚད་ ལྷ་བཱ་ལིང་མོ་ཟེར་མི་དེ་ལུ་ཡང་སྤུན་དགུ་
ཡོདཔ་དང་ བོན་གྱི་ལྷ་གསོལ་དེ་ཡང་ གཡུས་གོ་དེ་ནང་རྐྱངམ་གཅིག་གིས་མ་དོ་བར་ གཞན་ཁ་ལས་ཕར་
དར་ཡོདཔ་སྦེ་བཀོད་དེ་ཡོདཔ་ལས་ མོར་སྒར་གཡུས་གོའི་ལྷ་བཱ་ལིང་གསོལ་མཆོད་དེ་ཡང་ བོད་ལས་ 
དར་ཡོད་པའི་ཁར་ དམིགས་བསལ་དུ་བཀྲ་ཤིས་གཡང་རྩེ་ལས་ཚུར་དར་དརཝ་བཟུམ་ཅིག་འདུག།  

བྱ་སྒོའི་རིམ་པ། 
ལྷ་བཱ་ལིང་གི་བཅའ་སྒྲིག། 
གསོལ་མཆོད་ཕུལ་ནི་དོན་ལུ་དང་པ་ ལྷ་དགུ་ཡོད་པའི་དོན་ལུ་ གདུང་སོག་དགུ་ དེ་ཡང་ངེས་པར་དུ་རཱ་
ཤུ་ཟེར་མི་ས་འདི་དགོཔ་ཨིན་པས། རཱ་ཤུ་ཟེར་ས་གྱངས་ཁ་དགུ་གཏོགས་ཞིནམ་ལས་ སྐུདཔ་སྣ་བརྒྱན་ཏེ་ 
མཆོད་ཁྲི་གུར་བཀལ་བཞག་སོལ་འདུག། དེ་ལས་ངང་ལག་ཤིང་། རྩྭ། སི་སི་ཤིང་གི་འདབ་མ། སོྟང་ཕུ་
ཤིང་གི་འདབ་མ་ཚུ་གི་རིགས་སྣ་དགུ་དགུ་དང་། བཟང་མ། ཆུ། ཀུ་ཅུང་། ས་སྒ། སའི་རམ། ཕབ་གཏའ། 
སྦྱི་ཤིང་། ཉ། བྲེ། ལོ། དར་ཚིལ། ཀེབ་ཏ་ཚུ་ཡང་བཅའ་སྒྲིག་རྐྱབ་སོལ་འདུག།  

གོང་གི་ཅ་ཆས་ཚུ་ བོན་ལྷ་གིས་གསུངས་པའི་ས་གནས་ལས་ལེན་དགོཔ་ཨིན་རུང་ ད་རེས་ནངས་པ་འབད་
བ་ཅིན་ རང་སོའི་གཡུས་ཁར་ལས་རང་ཐོབ་ཚུགས་ནི་དེ་གིས་ ས་གོ་དེ་ནང་རང་འགྱོ་སྟེ་ལེན་དགོཔ་མེད་
ཟེར་བཤདཔ་ཨིན་པས། དེ་སྦེ་བཅའ་སྒྲིག་རྐྱབ་དགོ་མི་འདི་ཡང་ ཁོང་སྤུན་དགུ་ཡོད་པའི་ཚུལ་ལུ་ ཅ་ཆས་

དང་རས་སྣ་གི་རིགས་དགུ་སྦེ་བཟོ་སྟེ་ཕུལ་དགོ་ཟེར་ ལྷ་གསོལ་འབད་མི་དེ་གིས་བཤདཔ་ཨིན་མས། རས་
སྣ་གི་རིགས་ག་ཅིག་ཨིན་རུང་ ཆ་སྦེ་བསྒྲིགས་ཏེ་ གདུང་སོག་དགུ་ལོྷང་ཡོད་པའི་ར་བར་བཞག་ནི་འདུག། 
ཆ་སྦེ་བསྒྲིག་དགོ་མི་དེ་ཡང་ གཤིན་གདོན་གྱི་དོན་ལུ་ཨིནམ་སྦེ་བཤད་སོལ་འདུག།  

གསལོ་མཆོད་ཀྱི་དུས། 
སྤྱིར་བཏང་ གསོལ་མཆོད་འདི་ཟཝ་ནམ་གསོལ་རུང་གསོལ་བཏུབ་ཨིན་རུང་ ཚེས་གྲངས་འབད་བ་ཅིན་ 
ཡར་ཚེས་ལུ་རྐྱངམ་གཅིག་གསོལ་བཏུབ་ཨིན་པས། ཚེས་ཉི་ཤུ་ལས་མར་ངོ་ཨིནམ་ལས་དེའི་ཚེས་ནང་ལུ་ 
མ་པ་ལས་རང་ལྷ་གསོལ་མི་བཏུབ་ཟེར་བནོ་རྒན་དེ་གིས་བཤད་ནི་འདུག། ཡར་ཚེས་སྐབས་ལུ་ཡང་ དུས་
བཟང་སྐབས་དང་ལྷག་དོན་ ཚེས་བཅུ་ཐམ་ལུ་ ལྷ་གསོལ་མི་བཏུབ་ཟེར་བཤད་ནི་འདུག། ལྷ་གསོལ་འདི་ 
ཡར་ཚེས་ ཚེས་ཟུང་(ཆ)རྐྱངམ་གཅིག་ལུ་གསོལ་བཏུབ་ཨིན་པས། དེ་ཡང་ ཚེས་བཞི། དྲུག། བརྒྱད། 
བཅུ་གཉིས། བཅུ་བཞི། བཅུ་དྲུག་དང་བཅོ་བརྒྱད་འདི་ཚུ་ནང་ལུ་རྐྱངམ་གཅིག་གསོལ་བཏུབ་ཨིན་པས། 
ཉིནམ་གཅིག་གི་དབང་དུ་བཏང་པ་ཅིན་ དུས་ཚོད་ཕྱི་རུ་མ་གཏོགས་ དྲོ་པ་དང་ཉིན་དགུང་ལུ་གསོལ་མི་
བཏུབ་ཟེར་བཤད་ནི་འདུག། 

གསལོ་མཆོད་དངོས་གཞི། 
བཅའ་སྒྲིག་རྐྱབ་ཚར་ཞིནམ་ལས་ བོན་པོ་ཁོ་ར་གིས་རས་སྣ་ཚུ་ག་ཏེ་ལས་རང་འབག་འོང་ཡི་ག་བཤད་པ་
རྐྱབ་ནི་འདུག། དེ་ཡང་  

རཱ་ཤུ་གདུང་སོག་ས་འདི་ཐང་རོང་ལ་རྒྱབ་ལས་འབག་འངོ་ཡི། ངང་ལག་ཤིང་འབད་བ་ཅིན་སྐོར་
རི་ལ་ལས་འབག་འོང་ཡི། ཤིང་བུ་བཟུམ་ཅིག་འབད་བ་ཅིན་ཕམ་རངོ་ལས་འབག་འོང་ཡི། སི་སི་
ཤིང་བཟུམ་ཅིག་འབད་བ་ཅིན་ བཱའི་ནང་ཁར་ལས་འབག་འངོ་ཡི། སོྟང་ཕུ་ཤིང་འདི་ སོྟང་ཕུ་ལས་
འབག་འངོ་ཡི། བཟང་མ་འབད་བ་ཅིན་གཤེར་རི་གོང་རི་ལས་འབག་འོང་ཡི། ཆུ་ཆུང་དུས་ལས་
འབག་འངོ་ཡི། ཀུ་ཅུང་བཟུམ་ཅིག་ཨིན་པ་ཅིན་ མུག་ཏང་མཁར་ལས་འབག་འངོ་ཡི། ས་སྒ་ 

སྐུར་སོྟད་འཆི་མེད་ཡུང་ལས་འབག་འོང་ཡི། སའི་རམ་ སྒང་ཟརོ་(ལྷུན་རྩེ)ལས་འབག་འོང་ཡི། 
ཕབ་གཏའ་ ལྷ་ཡུལ་ལས་འབག་འོང་འོང་ཡི། 

ཟེར་བཤད་པ་རྐྱབ་ཚར་ཞིན་ན་ ཁོང་སྤུན་དགུ་ལུ་གསོཝ་བཏབ་སྟེ་ བདུད་དང་བཙན་གྱིས་གནོད་པ་འབྱུང་
མ་བཅུག། རྐང་ལག་ལུ་ཡང་གནོད་པ་འབྱུང་མ་བཅུག། མིག་ཏོ་ལ་སོགས་པ་ཞྭརཝ་འགྱོ་མ་བཅུག་པར་ 
སྐྱབས་དང་མགོན་མཛད་དགོ་གནང་དགོ་ཟེར་གསོལ་བ་བཏབ། ག་དེམ་ཅིག་སྦེ་ཁོང་སྤུན་དགུ་དགོངསམ་
ཁྲེལ་རུང་ ཨ་ཞེམོ་རིག་འཛིན་དབང་མོ་ཁྱོད་ཀྱིས་ ཁོང་སྤུན་དགུ་ལུ་ཞུ་སྟེ་ སེམས་ཅན་ཚུ་ལུ་སྐྱབས་མཛད་
གནང་དགོཔ་སྦེ་གསོལཝ་བཏབ་ཞིནམ་ལས་ ཕག་ཕུལ་དགུ་འཚལ་ཞིནམ་ལས་ མཇུག་ཕག་ཕུལ་གསུམ་
ཆུའི་ཧོངས་ལུ་འཚལ་དགོཔ་ཨིན་པས། བོན་པ་ོདེ་ཕག་ཕུལ་ཚར་ཞིནམ་ལས་ ནང་མི་བཟའ་ཚང་ག་ར་གིས་ 
འགལ་རྐྱེན་བར་ཆད་ག་ར་བཟོགས་ཏེ་ ནད་མེད་ཚེ་རིང་ཞིང་བསམ་པའི་དོན་ག་ར་ཡིད་བཞིན་དུ་འགྲུབ་ནི་
དོན་ལུ་སྐྱབས་སྦེ་ཞུ་སྟེ་ སོྨན་ལམ་ལེགས་ཤོམ་བཏབ་ཞིན་ན་ ཕག་ཕུལ་དགུ་དགུ་འབད་མི་ཚར་གསུམ་ 
གདུང་སོག་ལོྷང་མི་ཕོགས་ལུ་ཕུལ་ཞིན་ན་ཕག་ཕུལ་གསུམ་ཆུ་བཞག་སྟེ་ཡོད་སར་འཚལ་ཏེ་མཇུག་བསྡུཝ་
ཨིན་པས། 

གནས་སྡུད་གྲུབ་འབྲས། 

ཡུལ་ལྷ་སྦེ་བསྟེན་སོལ་ཡོད་པའི་ལྷ་བཱ་ལིང་ལུ་གསོལ་མཆོད་དེ་ ལུང་པའི་མི་ཚུ་ན་སྟེ་ རྨི་ལམ་ཚུ་འཚུབ། 
གཟུགས་ལས་རྔུལ་ནག་ལ་སོགས་པ་ཐནོ་ཏེ་ ཞག་ཉལ་མ་བཅུག། མིག་ཏོ་དམརཔ་ོའགྱོ་ནི་དང་མགོ་འཁོར་
གྱི་ནད་རེ་ཐོབ་པ་ཅིན་ མོ་བཏབ་རྩིས་བཏབ་ཚུ་འབདཝ་ད་ ལྷ་བཱ་ལིང་གིས་གནོད་ཡོདཔ་སྦེ་ཐནོམ་ད་ དེའི་
སྐབས་ལུ་བོན་པོ་འདི་གིས་གསོལ་མཆོད་ཕུལཝ་ཨིན་པས། དེ་ཡང་ཡར་ངོའི་སྐབས་ལུ་མ་གཏོགས་ མར་
ངོའི་སྐབས་ལུ་ཕུལ་སོལ་མིན་འདུག། དེ་སྦེ་གསོལ་མཆོད་ཕུལ་དགོ་མི་འདི་ཡང་ འགལ་རྐྱེན་བར་ཆད་ག་
ར་བཟོགས་ཏེ་ ནད་མེད་ཚེ་རིང་ བསམ་པའི་དོན་ཐམས་ཅད་ཡིད་བཞིན་དུ་འགྲུབ་ནི་དནོ་ལུ་སྐྱབས་སུ་
ཞུཝ་ཨིན་པས། ལྷ་བཱ་ལིང་འདི་ གཡུས་གོ་དེ་ནང་ སྔོན་དང་ཕུ་ཕ་མའི་སྐབས་ལས་ར་གསོལ་མཆོད་ཕུལ་
སོལ་ཡོད་པའི་ལྷ་གསོལ་གྱི་རིགས་གཅིག་ཨིན་རུང་ གསོལ་མཆོད་དེ་ལུ་འགྱུར་བ་གནམ་མེད་ས་མེད་མེད་

པའི་ལོ་རྒྱུས་བཤད་ནི་འདུག། ཨིན་རུང་དུས་ད་ལས་ཕར་བཟུམ་ཅིག་འབད་བ་ཅིན་ ལྷ་གསོལ་ཕུལ་མིའི་ 
མི་ཚུ་རབས་ཆད་ནི་ཉེན་ཁ་ཡོདཔ་མ་ཚད་ གསོལ་མཆོད་ཕུལ་ནི་ཚུ་ཡང་ཉམས་ནིའི་ཉེན་ཁ་འདུག། (ཡེ་
ཤེས། སངས་རྒྱས། ངོ་རྐྱང་བརྒྱུན་འབྲེལ། ༢༥/༡༡/༢༣)  

ལྷ་གསོལ་དེ་གི་འབྱུང་རབས་ མདོར་བསྡུ་བ་ཅིན་བཤད་སོལ་མ་འདྲཝ་གཉིས་སྦེ་འདུག། དེ་ཡང་ དང་པ། 
བླམ་མར་པ་དང་བནོ་ལྷ་རོད་པ་དང་རྫུ་འཕྲུལ་གཉིས་ཀྱི་ཐོག་ལས་ དོ་འགྲན་འབད་བའི་སྐབས་བོན་ལྷ་ཕམ་
སྟེ་དམ་ལུ་བཏགས་ཞིནམ་ལས་ཚུར་ ཟས་ཀྱི་དྲིམ་རྐྱངམ་གཅིག་མ་གཏོགས་ མཚན་བྱང་གི་གདངོ་ཁར་
བཤམས་ཡོད་པའི་རས་ཚུ་ འཐབོ་ནི་མེདཔ་སྦེ་བཟ་ོགནང་ནུག་ཟེར་བཤད་ནི་འདུག། ཨིན་རུང་ གོང་གི་
འབྱུང་ཁུངས་བཤད་ཚུལ་ལུ་བལ་བ་ཅིན་ ངག་རྒྱུན་སྦེ་འོང་འོངམ་མ་གཏོགས་རྒྱབ་ཁུངས་ཀྱི་ཡིག་ཆ་མེད་
པའི་ཁར་ རྒྱུ་མཚན་དང་ལྡན་པའི་ལོ་རྒྱུས་ཁ་གསལ་ཅིག་ཡང་མིན་འདུག། ལོ་རྒྱུས་དེ་ལུ་ལ་བ་ཅིན་ རྗེ་
བཙུན་མི་ལ་རས་པ་ གཉའ་ནང་གྲོད་ཕུག་ལུ་བཞུགས་པའི་སྐབས་བོན་པོ་ཤི་མི་འདི་ ནོར་གྱི་ཨ་ཝ་ནང་གི་
འབུབ་གཅིག་ལུ་སྐྱེས་བ་ལེན་ཡོད་མི་འདི་ རྗེ་བཙུན་མི་ལ་རས་པས་མཐོ་རིས་ལུ་འདྲེན་པའི་ལོ་རྒྱུས་དེ་ 
ངག་རྒྱུན་སྦེ་བཤད་དེ་འོང་འོངམ་བཟུམ་འདུག། དེ་མ་ཚད་ སངས་རྒྱས་དོན་གྲུབ་ (༢༠༡༨) ཀྱིས་བོན་
མཆོད་ཀྱི་གཏམ་ཕྲེང་སྐོར་ལས་བཤད་མི་ནང་ བནོ་པོ་འདི་ ཕ་མར་པ་དང་གཅིག་ཁར་མེན་པར་ བོད་ལུ་ 
གུ་རུ་རིན་པ་ོཆེ་བཞུགས་པའི་སྐབས་ གུ་རུ་རིན་པོ་ཆེ་དང་གཅིག་ཁར་ རྫུ་འཕྲུལ་གྱི་ཐོག་ལས་ འགྲན་
བསྡུར་འབད་ཡོདཔ་སྦེ་བཀོད་དེ་ཡོདཔ་མ་ཚད་ བོན་དང་འབྲེལ་བའི་ངག་རྒྱུན་གྱི་ལོ་རྒྱུས་མངམ་ནང་ར་ 
གུ་རུ་རིན་པ་ོཆེ་དང་གཅིག་ཁར་ དོ་འགྲན་དང་རོད་པ་རྐྱབ་ཡོད་པའི་སྐོར་ལས་བཤད་ད་ོཡོདཔ་ལས་ བོད་
ལུ་གུ་རུ་རིན་པོ་ཆེ་དང་རྒྱལ་པ་ོཁྲི་སོང་ལྡེའུ་བཙན་བཞུགས་པའི་སྐབས་ལུ་བྱུང་ཡོདཔ་སྦེ་ བཤད་མི་ལོ་རྒྱུས་
ཚུ་ ལྷ་བཱ་ལིང་གི་ལོ་རྒྱུས་ལུ་གྱུར་ནུག།  

གཉིས་པ། བཤད་སོལ་གཞན་གཅིག་ལས་འབད་བ་ཅིན་ བཀྲ་ཤིས་སྒང་རམ་འཇར་མཁོ་ཆེ་གིས་ བོན་ལྷ་
བཏུལ་ནི་འབདཝ་ད་ ཁོ་གིས་བཏུལ་མ་ཚུགས་པར་ལོག་སྟེ་བོན་ལྷ་གིས་མཁོ་ཆེ་ལུ་གནོདཔ་བཀལ་ཏེ་ བོན་
ལྷ་འདི་ ངེས་པར་དུ་གསོལ་དགོཔ་བྱུང་ནུག། དེ་ལས་ཚུར་ལྷ་བཱ་ལིང་གི་གསོལ་མཆོད་དེ་དར་ནུག་ཟེར་

ཨིན་པས། ལོ་རྒྱུས་གཉིས་པ་འདི་ཡང་ངག་རྒྱུན་ཐོག་ལས་བཤད་སོལ་རྐྱངམ་གཅིག་མ་གཏོགས་ ལོ་རྒྱུས་
དེ་འཐད་བདེན་ཅིག་མ་མཐོང་། ག་ཁྱབ་ཟེར་བ་ཅིན་ བཀྲ་ཤིས་སྒང་རམ་འཇར་མཁོ་ཆེ་ཟེར་མི་དེ་ཡོད་མེད་
ཀྱི་ ལོ་རྒྱུས་ཁ་གསལ་མེདཔ་མ་ཚད་ ལྷ་དེ་ཁོ་གིས་བསྟེན་པའི་ལྷ་ཨིན་པ་ཅིན་ མི་ག་ར་བསྟེན་དགོ་པའི་
ལྷ་སྦེ་འོང་དགོཔ་མེདཔ་མ་ཚད་ གནོད་པ་ཡང་ཁོ་གི་བརྒྱུད་པ་རྐྱངམ་གཅིག་ལུ་བཀལ་ནི་མ་གཏོགས་ 
གཞན་ལུ་གནོད་པ་ཡང་བཀལ་མི་སྲིད་ནི་ཨིནམ་པས། དེ་འབདཝ་ལས་ ལྷ་གསོལ་དེ་བླམ་དང་མཁོ་ཆེ་
གིས་བཏུལ་ཞིནམ་ལས་ཚུར་དར་དརཝ་མེན་པར་ བོད་ལས་ཉ་ཁྲི་བྱོན་ཞིནམ་ལས་ཚུར་དར་ཡོདཔ་ཨིནམ་ 
བསྟན་འཛིན་རོ་རྗེ་ (ལོ་མེད།) དང་འཕྲིན་ལས་རྒྱལ་མཚན་ (༢༠༢༡) གཉིས་ཀྱིས་བཀོད་མི་ལུ་ལ་སྟེ་ཐད་
ཀར་ཤེས་ཚུགས་པས།   

མཇུག་བསྡུ། 

མདོར་བསྡུ་བ་ཅིན་ ལྷ་བཱ་ལིང་གི་གསོལ་མཆོད་དེ་ བོན་མཆོད་གཞན་བཟུམ་དུས་སོྟན་འབད་དེ་ བརྩི་སྲུང་
ཞུ་ནི་མེད་རུང་ ལུང་པ་རང་སོའི་ཁྱིམ་འདི་ནང་འགལ་རྐྱེན་བར་ཆད་ཐམས་ཅད་བཟོགས་ཏེ་ ནད་མེད་ཚེ་
རིང་ཞིང་བསམ་པའི་དནོ་ཐམས་ཅད་ཡིད་བཞིན་དུ་འགྲུབ་ནི་དོན་ལུ་སྐྱབས་སུ་ཞུཝ་ཨིནམ་མས། གསོལ་
མཆོད་དེ་ དང་ཕུག་ཕམ་མའི་བསྒང་ལས་ར་ མཆོད་སོལ་ཡོད་མི་དེ་ ད་ལོའི་བར་ན་ཡང་སོལ་ཉམས་མ་
བཅུག་པར་བརྩི་སྲུང་ཞུ་བཞིན་དུ་ཡོད་རུང་ ད་ལས་ཕར་ ག་དེ་སྦེ་ཡུན་བརྟན་གནས་ཚུགས་ག་སླབ་མ་
ཚུགས་མི་དེ་ཡང་ ད་རེས་ནངས་པར་དུས་ཀྱི་འཕོ་འགྱུར་དང་བསྟུན་ དེ་བཟུམ་གྱི་ལུང་པའི་ལམ་སོལ་ཚུ་ལུ་ 
ན་གཞོན་ཚུ་གིས་སོ་བ་དང་དག་སྣང་བསྐྱེད་མ་བཏུབ་མི་ལུ་བརྟེན་ཨིན་པས།  

ལྷ་གསོལ་དེ་གི་ལོ་རྒྱུས་འབད་བ་ཅིན་ བཤད་སོལ་མ་འདྲཝ་ཁག་གཉིས་སྦེ་ཡོད་རུང་ ལོ་རྒྱུས་དེ་དབྱེ་
དཔྱད་འབད་དེ་ལ་བ་ཅིན་ གཅིག་གིས་གཅིག་ལུ་ངག་རྒྱུན་སྦེ་བཤད་དེ་འོང་འོངམ་ཅིག་མ་གཏོགས་ དངོས་
སུ་དེ་སྦེ་དར་དརཝ་ཅིག་མེན་པས། དེ་ངོ་མའི་གནས་སྟངས་ན་འབད་བ་ཅིན་ ལྷ་གསོལ་དེ་ཤར་ཕོགས་ཁ་
ཐུག་ལུ་ བནོ་ཆོས་དར་ཞིནམ་ལས་ཚུར་རིམ་པ་བཞིན་དུ་ གཡུས་གོ་དེ་ནང་ལུ་དར་ནི་འགོ་བཙུགས་ཏེ་ད་
རེས་ནངས་པ་ཡང་མ་ཉམས་པར་གནས་ཏེ་འདུག།  

རྒྱབ་རྟེན་དཔེ་དེབ། 

བསྟན་འཛིན་རོ་རྗེ། (༢༠༢༡) ཀྲོང་གསར་སྟག་རྩེ་དང་གཡུས་གསར་ལུ་གསོལ་བའི་ལྷ་བོན་གྱི་ཁུངས་དོན་
དང་བྱ་གོའི་རིམ་པ། འབྲུག་པའི་ལམ་སོལ་འཐོན་རིམ་གཉིས་པ། ནང་ཆོས་ཞིབ་འཚོལ་ལྟེ་བ། 
རིག་གཞུང་མཐོ་རིམ་སོླབ་གྲྭ།  

བསྟན་འཛིན་རོ་རྗེ། (ལོ་མེད།) འབྲུག་ཤར་ཕོགས་སུ་རྗེ་དཔོན་འབྱུང་རབས་བྱིས་པ་དགའ་བའི་རྣ་རྒྱན། 
ལག་བྲིས་མ། 

ཐུའུ་བཀྭན་བོླ་བཟང་ཆོས་ཀྱི་ཉི་མ། (༡༩༨༤) ཐུའུ་བཀྭན་གྲུབ་མཐའ་ཤེལ་གྱི་མེ་ལོང་། ཀྭན་སུའུ་མི་རིགས་
དཔེ་སྐྲུན་ཁང་།

བདེ་ཆེན་ཚེ་རིང་། (༢༠༢༡) མོང་སྒར་ཆ་གླིང་པའི་ཁ་རམ་མཆོད་སོལ་གྱི་ལོ་རྒྱུས་དང་རྒྱབ་ཁུངས། འབྲུག་
པའི་ལམ་སོལ་འཐནོ་རིམ་དང་པ། ནང་ཆོས་ཞིབ་འཚོལ་ལྟེ་བ། རིག་གཞུང་མཐོ་རིམ་སོླབ་གྲྭ།  

རོ་རྗེ་བསམ་འགྲུབ། (༢༠༡༩) བདོ་དུ་བོན་ཆོས་དར་ཚུལ་དང་བན་བོན་གཉིས་ཀྱི་འབྲེལ་བའི་སྐོར་མདོར་ 
ཙམ་གླེང་བ། https://ti.tibet3.com/literature/treatise/2019-05-24/38520. 
html 

ནང་སྲིད་དང་སོལ་འཛིན་ལྷན་ཁག། (ལོ་མེད།) མོང་སྒར་རོང་ཁག་གི་ཆོས་སྐྱོང་དང་གནས་བདག་གཞི་
བདག། (༡) འབྲུག་རྒྱལ་ཡོངས་འགྲེམས་སོྟན་ཁང་། སྤ་རོ། http://www.mongar.gov. 
bt/counter/direct_download/1586 ནང་ལས་ཐོབ་ཡོདཔ་ཨིན། 

https://ti.tibet3.com/literature/treatise/2019-05-24/38520.%20html
https://ti.tibet3.com/literature/treatise/2019-05-24/38520.%20html

ནང་སྲིད་དང་སོལ་འཛིན་ལྷན་ཁག། (ལོ་མེད།) བཀྲིས་གཡང་རྩེ་རོང་ཁག་གི་ཆོས་སྐྱོང་དང་གནས་བདག་
གཞི་བདག། (༡) འབྲུག་རྒྱལ་ཡོངས་འགྲེམས་སོྟན་ཁང་། སྤ་རོ། http://www.tsirang. 
gov.bt/counter/direct_download/1509 ནང་ལས་ཐོབ་ཡོདཔ་ཨིན། 

ནམ་མཁའི་ནོར་བུ། (༢༠༠༠) གཟི་ཡི་ཕྲེང་བ།་ བོད་ལྗོངས་བདོ་ཡིག་དཔེ་རྙིང་དཔེ་སྐྲུན་ཁང་།  
ཕན་བདེ་དབང་ཕྱུག། (༢༠༡༨) ཧཱ་རོང་ཁག་ལུ་ཡོད་པའི་བོང་གོ་(བནོ་སྐོར་)ལྷ་གསོལ། འབྲུག་གི་དངོས་

མེད་ཞིབ་འཚོལ། འབྲུག་རྒྱལ་ཡོངས་འགྲེམས་སོྟན་ཁང་། 

འཕྲིན་ལས་རྒྱལ་མཚན། (༢༠༢༠) བཀྲིས་གཡང་རྩེ་ བྲག་ར་གཡུས་ཚན་གྱི་གུང་ལྷ་དཀར་པའོི་གསོལ་
མཆོད་ཀྱི་ལོ་རྒྱུས། འབྲུག་གི་ལམ་སོལ་འཐོན་རིམ་དང་པ། ནང་ཆོས་ཞིབ་འཚོལ་ལྟེ་བ། རིག་
གཞུང་མཐོ་རིམ་སོླབ་གྲྭ། 

འཕྲིན་ལས་རྒྱལ་མཚན། (༢༠༢༡) འབྲུག་ལུ་བོན་ཆོས་ཐོག་མ་ཤར་ཕོགས་ཁ་ཐུག་ལུ་དར་ཡོད་པའི་རྒྱབ་
ཁུངས། འབྲུག་གི་ལམ་སོལ་འཐོན་རིམ་གཉིས་པ། ནང་ཆོས་ཞིབ་འཚོལ་ལྟེ་བ། རིག་གཞུང་མཐོ་
རིམ་སོླབ་གྲྭ། 

རོམ་པ་པོ་མེད། (ལོ་མེད།) རྗེ་བཙུན་མི་ལ་རས་པའི་རྣམ་ཐར་རྒྱས་པར་ཕྱེ་བ་མགུར་འབུམ་ཞེས་བྱ་བ་
བཞུགས་སོ། ལྦེ་ཁེ་རིག་མཛོད། རང་དབང་གི་རིག་མཛདོ་ཆེན་མོ། 

སེང་གེ་བསམ་གྲུབ། (༢༠༡༨) སྐྱབས་ཆ་སོླབ་གནས་ཁའི་ལྷ་གསོལ་ཐོས་པའི་སྒྲ་དབྱངས། འབྲུག་གི་དངོས་
མེད་ཞིབ་འཚོལ། འབྲུག་རྒྱལ་ཡོངས་འགྲེམས་སོྟན་ཁང་། 

སངས་རྒྱས་དོན་གྲུབ། (༢༠༡༨) བོན་མཆོད་ལུགས་ཀྱི་གཏམ་ཕྲེང་། འབྲུག་གི་དངོས་མེད་ལམ་སོལ་གོ་
རིམ་དྲུག་པ། འབྲུག་རྒྱལ་ཡོངས་འགྲེམས་སོྟན་ཁང་། སྤ་རོ། 

Choden, T. (2004). Ha: The Bon festival of Gortshom village. Wayo

  Wayo: Voices from the Past, 1-23.   

Pommaret, F. (2014). Bon in Bhutan. What is in the name? Bhutanese 
Buddhism and Its Culture, 113-126. 

Karmay, S. G. (2009). A general introduction to the history and doctrines 
of Bon. The Arrow and the Spindle: Studies in History, Myths, 
Rituals and Beliefs in Tibet, 104-156. 

 
 

ཞིབ་འཚལོ་པའི་ངོ་སདོ། 
རིན་ཆེན་ར་ོརྗེ། རང་ཉིད་ གཙུག་ལག་མཐོ་རིམ་ཤེས་ཡོན་དང་གཙུག་ལག་གོང་མའི་ཤེས་ཡོན་ཚུ་ རིག་
གཞུང་མཐོ་རིམ་སོླབ་གྲྭ་ནང་ལས་སྦྱང་ཡོདཔ་ད་ ལོ་ངོ་༡༡ གི་རིང་ལུ་སོླབ་སོྟན་ཉམས་མོང་ཡོད་པའི་ཁར་ 
ཆོས་ཚན་གཙོ་བོ་ འབྲུག་པའི་སྒྲིག་ལམ་སོླབ་སོྟན་འབད་དོ་ཡོདཔ་ཨིན། ད་ལོ་འབྲུག་རྒྱལ་འཛིན་གཙུག་
ལག་སོླབ་སྡེའི་མངའ་འོག་ལུ་ཡོད་པའི་ རིག་གཞུང་མཐོ་རིམ་སོླབ་གྲྭའི་ལེགས་སྦྱར་བ་སྦེ་ཕག་ཞུ་བཞིན་པ་
ཡོདཔ་མ་ཚད་ ཞིབ་འཚོལ་ཚུ་ཡང་འབད་དེ་རོམ་ཤོག་ཚུ་ནང་པར་སྐྲུན་འབད་དང་འབད་བཞིན་དུ་ཡོད། 

 


